
Patu hitsa 
Txillardegi / Hizkuntzalari eta idazlea 

Patu hitsa, bai. Gurea. Ez 
haiena. 

Berek ez baitakite, egiten 
eta eragiten dutena bidezkoa 
denetz ere. Berdin baitzaie zi-
legitasuna. Berek, egurgile 
izan ez arren, jai-ta-aste 
ematen baitute egurra, batera 
eta bestera; eta laudorioak 
besterik ez hartzen. 

Berek bai patu ona. 
Berek, aberaspidea ahitu zaienean, urteetan 

barrena sos-iturri egon zirenak funditzeko eta 
eraisteko lotsarik batere ez dute: ondasun-gune 
izandakoak errotik soildu, eta kitto. 

Eta berek, «Liberazio Talde Armatuak» anto-
latzeko edo zuzenesteko eragozpenik izan ez 
duten horiexek (gure «demokratak» ditugu go-
goan, jakina), pozarren ikusi ditugu egun 
hauetan. Ikaraz, dirudunen saldukeriaz, he-
mendik edo handik herri txiki bati bere buruaz 
jabetzeko eskubidea ukatu zaion unean, berak 
pozez ezin sosegaturik harrapatu ditugu. 

Eskubide sakratu baten ezin-gauzatzea lortu 
dute berriro. Beste askotan, lardaska ibili beha-
rrik ez dute izaten. «No», eta kitto. Agure-asi-
loetara azaldu gabe, eta aza-jan-beharra aipatu 
ere gabe, azpiratuei egurra eman, eta aski. 

Berei agintea dagokie, garaitzea, «res-pu-
blika» administratzea; lapurtzea euskara ba-
tuaz. 

Guri, aldiz, sofritzea dagokigu, langabezia 
pairatzea, kolpeak jasatea. Guri, presoak bisita-
tzera; eta berau ere berek egoki deritzotenean 
bakarrik. Guri, «faxista» hutsak omen garenoi, 
gartzeletan eta deserrian zahartzea eta hiltzea 
dagokion. 

Itxaron egin behar guk («lasai», kantak dioen 
bezala); itxaron egin behar guk, trakasatuok. 
Guk, gehienez, denok hil ondoren, beste mun-
duan ezagutuko omen dugu geure eskubide za-
palduen loraldia. 

Agian bai! Zeren, han ere, guri, arnegarioi, 
ordenua errespetatu ez dugunoi, infernuan be-
tiko kiskali beharra tokatuko baitzaigu. 

Artean berak, betikoak, mezatara igandero 
joaten zirenak, gure «ohitura garbiyak» berma-
tzeko diru publikoaz putetara joaten zirenak, 
Jainkoaren eskuinean topatuko baititugu; irriba-
rrez. Berriro ere han irabazle eta jaundurik. 


